
Løgtingsmál nr. xx/2006: Uppskot til løgtingslóg um lán til bygging av ellis- og røktarheimi í Vági

Uppskot

til

løgtingslóg um lán til bygging av ellis- og røktarheimi í Vági

§ 1. Heimilað verður landsstýrismanninum landsins vegna at veita lán við eini upp​hædd uppá í mesta lagi 30 mió kr. til kommunurnar, sum eru nevndar í § 3. Lánið kann veitast til keyp av grundøki, at gera hetta byggibúgvið og til bygging av ellis- og røktarheimi í Vági. 

§ 2.  Treytirnar fyri, at lánið verður veitt, eru at:

1) lántøkan er samtykt av teimum einstøku kommunustýrunum sambært  løgtingslóg nr. 87 frá 17. mai 2000 um kommunustýri,
2) studningslán er veitt til byggingina sambært løgtingslóg nr. 166 frá 22. desember 2005 um studningslán til ellis- og røktarheim og eldrasambýli,
3) byggiætlanin er góðkend av lands-stýrismanninum áðrenn farið verður undir byggingina,
4) lánið er tryggjað við 1. ella 2. veð​rætti í ognini.
Stk. 2. Lántøkan er fevnd av reglunum í løgtingslóg nr. 87 frá 17. mai 2000 um kommunustýri.

§ 3. Lán kann verða veitt til kommunur í Suðuroynni.
Stk. 2. Lántakararnir hefta pro rata fyri skuldina. Sum býtislykil verður nýtt fólkatalið pr. 1. januar 2006.

Stk. 3. Lánið verður veitt sum rentufrítt lán. 

§ 4. Lántakararnir rinda útreiðslurnar í sambandi við upptøku av láninum, herundir kostnað av tinglýsing sambært § 2, stk. 1, nr. 4. 

§ 5. Lánið til at fíggja keyp og byggi​búning av grundøkinum verður útgoldið, tá undirskrivað avtala fyriliggur um keyp av grundøkinum.

Stk. 2. Lánið til at fíggja partin, sum fer til bygging av ellis- og røktarheiminum, verður útgoldið frammanundan sambært avtalum um ávegisgjøld í byggiætlanini. 

Stk. 3. Kommunurnar nevndar í § 3, stk. 1 avtala sínámillum, hvør av teimum umsitur byggilánið. Landsstýrismaðurin skal skrivliga kunnast um avtaluna, áðrenn útgjald fer fram. Útgjaldið fer fram sambært áseting​unum í stk. 1 og 2.

§ 6. Lánið verður afturgoldið yvir 10 ár við 1/120 parti hvønn mánað. Fyrsti avdrátturin verður goldin 1. í mánaðinum eftir, at grannskoðaði byggirokniskapurin fyriliggur, tó í seinasta lagi 7 mánaðir eftir, at byggiarbeiðið sambært byggiætlanini er liðugt.

Stk. 2. Grannskoðaður byggirokniskapur verður latin landsstýrismanninum í seinasta lagi 6 mánaðir eftir, at byggiarbeiðið er liðugt. 

Stk. 3. Avdráttirnir sambært stk. 1 verða afturhildnir í mánaðarligu skattaavrokning​ini hjá viðkomandi kommunu.

§ 7. Lánið fellur til gjaldingar, um ognin verður seld, ella ikki longur verður nýtt til ellis- og røktarheim. 

Stk. 2. Hesar treytir skulu tinglesast á ognina.

§ 8. Henda lóg kemur í gildi dagin eftir, at hon er kunngjørd.
Kap. 1. Almennar viðmerkingar
Landsstýrismaðurin í almanna- og heilsumálum leggur við hesum fram lógaruppskot um lán til bygging av ellis- og røktarheimi í Vági. Uppskotið er í samsvari við politiska ynski um at veita kommununum í Suðuroynni lán úr landskassanum til kommunupartin av útreiðslunum av byggingini av ætlaða ellis- og røktarheiminum.
Av tí at virksemið í Suðuroynni hevur verið væl lægri enn í restini av landinum seinastu árini, er landsstýrið vorðið samt um, at landið skal fremja eitthvørt serligt átak fyri Suðuroynna.

Upprunaliga ætlan landsstýrisins var, at landið skuldi stuðla bygging av ellis- og røktarheimi í Vági. Ellis- og røktarheimið skuldi byggjast á staðnum, har miðnámsskúlin skuldi vera, og heimið skuldi vera ein felags verkætlan fyri alla Suðuroynna.

Tað vísti seg tó, at kommunurnar í norðaru helvt av Suðuroynni ikki vóru sinnaðar at vera við í felags​ verk​ætlanini. Kommunurnar í sunnaru helvt eru tó framvegis sinnaðar at fremja verk​ætlanina, og tí er ætlanin at finna eina felagsloysn fyri hesar kommunur.
Lógaruppskotið tekur støði í, at allar kommunur í Suðuroynni, hava møguleikan fyri at luttaka í verkætlanini, um áhugi er fyri tí. Av tí at tað higartil einans eru kommunurnar í Vági, Sumba, Porkeri og Hovi, ið hava víst verkætlanin áhuga, taka fíggjarligu avleiðingarnar bert  støði í hvussu tað sær út, um hesar fýra enda við at verða felags um verkætlanina. 

Men sum omanfyri nevnt, er uppskotið ein møguleiki til allar kommunur í Suðuroynni.
Á fundum millum landsstýrið og kommunurnar í Suðuroynni í 2005 varð staðfest, at ikki bar til at byggja eitt felags ellis- og røktarheim í Suðuroynni, um hetta skuldi fíggjast eftir tí leisti, ið hevur verið nýttur, tá talan hevur verið um ellis- og røktarheim. Landið letur í stuðli í mesta lagi 500 túsund kr. pr. búfólk, men ongantíð meira enn helvtina av byggikostnaðinum sambært ll. um studningslán til ellis- og røktarheim og sambýli.
Á fundi tann 24. januar 2006 vórðu kommunurnar í Suðuroyar sunnaru helvt kunnaðar um, at landsstýrið er sinnað at bjóða teimum serliga lagaliga fígging til bygging av einum ellis- og røktarheimi í Vági.

Byggingin verður skipað sambært galdandi reglum, har kommunurnar koma at standa sum byggiharri. 
Á fundinum vórðu kommunurnar eisini kunnaðar um, at um landið veitir kommunum lán, skulu ávísar heimildir útvegast og treytir verða loknar. Her verður hugsað um materiella lógarheimild, og fíggjarheimild fyri láninum. Harumframt skulu ásetingar viðvíkjandi lántøku í kommunustýrislógini haldast.

Í skrivi til kommunurnar í Suðuroyar sunnaru helvt, dagfest 27. januar 2006, kunnaði lands-stýrismaðurin í fíggjarmálum um, at landsstýrið er sinnað at bjóða kommununum í sunnaru helvt av Suðuroynni serliga lagaliga fígging til bygging av einum ellis- og røktarheimi í Vági við treytum um, at:

· Lánið verður rentufrítt og endurgoldið yvir 10 ár, eftir at heimið er bygt liðugt.

· Við í byggikostnaðin verður ein upphædd svarandi til vanliga kostnaðin av byggilendi og byggibúning innroknað.

Landsstýrismaðurin í almanna- og heilsumálum hevur síðst í mai 2006 givið tilsøgn um studningslán til bygging av ellis- og røktarheimi í Vági til 24 búfólk.

Í umsóknini er upplýst, at talan er um ein bygning á 2.069 fermetrar í tveimum hæddum. Samlaði kostnaðurin er mettur til 36,7 mió kr. Í kostnaðinum eru íroknaðar allar byggiútreiðslur, innbúgv, ráðgeving, mvg (6,25%) og keyp av lendi. 

Útreiðslan kann býtast soleiðis:

· Studningslán
12,0 mió kr.

· Kommunupartur 
24,7 mió kr.
Sambært seinastu útgreinaðu kostnaðarmetingini, frá ultimo juni 2006, kemur verkætlanin at kosta umleið 36,7 mió kr. Íroknað er keyp av grundøki umframt at gera hetta byggibúgvið. Keypsprísurin fyri grundøkið er settur til 1,5 mió kr. Hetta er ein leyslig meting, tí endalig avtala er ikki gjørd  millum landið og kommunurnar um søluna av grundøkinum. 
Við at heimila landsstýrismanninum at veita lán upp til 30 mió kr. er lagt upp fyri, at kostnaðurin kann verða hægri enn mett í kostnaðarmetingini.

Kap. 2. Avleiðingarnar av uppskotinum 
Fíggjarligar avleiðingar fyri land og kommunur

Uppskotið hevur fíggjarligar avleiðingar fyri kommunurnar í sunnaru helvt í Suðuroynni, tí talan er um lán, sum skal gjaldast aftur. Av tí at lánið er rentufrítt, verða tær fíggjarligu avleiðingar​nar mettar at svara til áleið lániupphæddina.
Um kommunurnar, sum víst verður til í hesum uppskoti, taka av tilboðnum um rentufrítt lán til bygging av ellis- og røktarheimi í Vági, kemur teirra fíggjarstøða at síggja soleiðis út sambært upplýsingum úr Innlendismálaráðnum:
	
	Skuld ultimo
2005 í mió kr.
	Skuld smb.
§ 3, stk. 2
	Skuld íalt
	Álíkning

	Vágs kommuna
	56,5
	15,1
	71,6
	-1,97

	Sumbiar kommuna
	4,5
	4,1
	8,6
	-0,73

	Porkeris kommuna
	7,2
	3,7
	10,9
	-0,92

	Hovs kommuna
	3,1
	1,4
	4,5
	-1,57


Hædd er ikki tikin fyri møguligum positivum avleiðingum av uppskotinum so sum meirinntøkur til kommunurnar orsakað av meirarbeiði.

Fyri landið hevur uppskotið fíggjarligar avleiðingar. Sambært Landsbankanum svarar kostnaðurin til tað,  ið tað til ein og hvørja tíð vil kosta landinum at læna peningin.

Landsbankin hevur gjørt tvær útrokningar, ið svara til upphæddirnar, sum nevndar eru í lógaruppskotinum, sí niðanfyri. 
Landsbankin hevur sett sum treyt, at landið vanliga lænir við miðalvarleika umleið 4 ár, sum er relevant fyri rentukostnaðin. Tá er rentukostnaðurin um 4% p.a.

Haraftrat hevur Landsbankin gjørt útrokningar, um lánið verður afturgoldið við avdráttum yvir 10 ár, ella um tað verður afturgoldið í einum um 10 ár.

	 
	Uttan avdrátt
	Avdrátt 1/10 um árið
	Uttan avdrátt
	Avdrátt 1/10 um árið

	Lánsupphædd
	24.600.000
	24.600.000
	30.000.000
	30.000.000

	Rentustig
	4%
	4%
	4%
	4%

	Renta fyrsta árið
	984.000
	984.000
	1.200.000
	1.200.000

	Renta fyri lántíð
	9.840.000
	4.920.000
	12.000.000
	6.000.000


Lán uppá 24,6 mió kr. kostar landskassanum eftir hesum 984 tkr. fyrsta árið, 9,8 mió kr. í 10 ár við ongum avdrátti og 4,9 mió kr. við jøvnum avdráttum yvir 10 ár.

Lán uppá 30 mió kr. kostar landskassanum eftir hesum 1,2 mió kr. fyrsta árið, 12 mió kr. í 10 ár við ongum avdrátti, og 6 mió kr. við jøvnum avdráttum yvir 10 ár.

Eftir at bygningurin er klárur at taka í nýtslu, hevur landið rakstrarútreiðslur av heiminum. Árligu rakstrarútreiðslurnar eru leysliga mettar til 12 mió kr. Tá er talan um eitt heim, har helvtin av búfólkunum eru vanlig røktarbúfólk, og hin helvtin er minnisveik. Útreiðslurnar eru mettar út frá rakstrarkostnaðinum á røktarheimsøkinum í 2006. 

Umsitingarligar avleiðingar fyri land og kommunur
Uppskotið hevur ávísar umsitingarligar avleiðingar fyri tær kommunur, ið fáa játtað lánið, tí hesar hava fulla ábyrgd av at fremja verkætlanina. 

Somuleiðis fer raksturin av ellis- og røktarheiminum at økja um umsitingarliga arbeiðið hjá heimarøktini.

Avleiðingar fyri vinnuna

Uppskotið verður mett at hava positiva fíggjarliga ávirkan á vinnulívið, tí verkætlanir um eldrabúpláss kasta nógv arbeiði av sær til byggivinnuna. 

Avleiðingar fyri umhvørvið

Mett verður ikki, at uppskotið fær avleiðingar fyri umhvørvið.

Avleiðingar fyri serstøk øki í landinum
Uppskotið verður mett at hava positiva fíggjarliga og umsitingarliga ávirkan fyri Suðuroynna, tí uppskotið er við til at skapa arbeiðspláss í oynni, og harvið eisini skapa skattainntøkur. 

Sosialar avleiðingar
Við at veita lán sambært hesum uppskoti verður bygt eitt ellis- og røktarheim við plássi fyri 24 búfólkum. Hetta hevur við sær, at bíðilistarnir til eldrabúspláss gerast styttri. Tí hevur uppskotið við sær munandi batar fyri tey eldru, ið hava tørv á eldrabúplássum, og avvarðandi teirra. 

Millumtjóða sáttmálar

Uppskotið verður ikki mett at hava fíggjarligar, umsitingarligar ella umhvørvisligar avleiðingar í mun til altjóða avtalur og reglur.

Skyldur álagdar einstaklingum
Uppskotið verður ikki mett at áleggja einstaklingum nakrar skyldur.

Heimildir til annan landsstýrismann ella kommunur
Uppskotið flytur ikki heimild frá einum landsstýrismanni til annan, ella millum land og kommunur. 
 

Talva – Avleiðingar

	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	JA
	JA
	(JA)
	NEI
	(JA)

	Umsitingarligar avleiðingar
	JA
	NEI
	(JA)
	NEI
	NEI

	Umhvørvisligar avleiðingar
	NEI
	NEI
	NEI
	NEI
	NEI

	Avleiðingar í mun til altjóða avtalur og reglur
	NEI
	NEI
	NEI
	NEI
	NEI

	Sosialar avleiðingar 
	
	
	
	JA
	


 
Kap. 3. Serligar viðmerkingar
Til § 1
Lógaruppskotið er ein heimildarlóg, sum við ávísum treytum gevur landsstýrismanninum heimild at veita lán til tær í uppskotinum nevndu kommunur. Uppskotið gevur hesum 4 kommununum møguleika at taka upp rentufrítt lán til verkætlanina um bygging av ellis- og røktarheimi í Vági. 
Umframt hesa heimild krevst fíggjarheimild til at halda útreiðsluna. 

Verkætlanin fevnir um 24 búpláss við einum samlaðum fermetratalið á 2.069. Kostnaðar-metingin, sum fyriliggur, vísir ein samlaðan kostnað v/mvg (6,25%) uppá umleið 36,7 mió kr. Harav verða 12,0 mió kr. veittar sum studningslán og 24,7 mió kr. er parturin, sum kommunurnar skulu fíggja við láni sambært uppskotinum. 

Útreiðslurnar kunnu býtast soleiðis:

	Byggibúning
	kr.
	877.150

	Timburarbeiði v.m.
	kr. 
	8.056.540

	Lendisarbeiði v.m.
	kr. 
	6.586.900

	Hita og el- arbeiði
	kr. 
	5.838.220

	Lyfta
	kr.
	354.170

	Køkur og hvítvørur v.m. 
	kr.
	1.287.590

	Innbúgv
	kr.
	1.406.680

	Ergo- og fysioterapi
	kr.
	211.840

	Streymur, hiti og trygging í byggitíðini
	kr.
	185.360

	Prosjekt og eftirlit v.m.
	kr.
	5.415.160

	Ymiskar rakstrarútreiðslur
	kr.
	2.876.390

	Íalt
	kr. 
	33.096.000

	Meirvirðisgjald (6,25 %)
	kr.
	2.068.500

	Tilsamans
	kr.
	35.164.500

	Keyp av lendi
	kr.
	1.500.000

	Kostnaður íalt
	kr.
	36.664.500


Avrundað
kr. 
36.700.000

Skotið verður upp, at landsstýrismaðurin fær heimild at veita lán til hesa verkætlan undir teimum treytum, sum eru ásettar í uppskotinum. 

Tá talan er um eina kostnaðarmeting, verður mett neyðugt, at landsstýrismaðurin hevur heimild at veita ískoytislán, um kostnaðurin fer uppum metingina. Tí verður heimilað landsstýrismanninum at veita lán við í mesta lagi 30 mió kr. til verkætlanina.

Til § 2

Sambært § 43, stk. 1 í kommunustýrislógini krevst samtykt frá kommunustýrinum til m.a. lántøku. Sambært treytini í stk. 1, nr. 1 skal ein tílík samtykt fyriliggja, áðrenn lánið kann verða veitt.

Treytin í stk. 1, nr. 2 er so at siga hin sama sum treytin í § 3, nr. 1 í løgtingslóg nr. 166 frá 22. desember 2005 um studningslán til ellis- og røktarheim og eldrasambýli.  

Henda treyt er sett í fyri at tryggja, at samsvar er millum tilsagnirnar, ið eru givnar við heimild í løgtingslóg nr. 166 frá 22. desember 2005 um studningslán til ellis- og røktarheim og eldrasambýli og í hesi løgtingslóg. 

Sambært treytini í stk. 1, nr. 3 skal ein byggiætlan, sum landsstýrismaðurin hevur góðkent, fyriliggja, áðrenn partar av láninum kunnu útgjaldast. Hetta merkir m.a., at tann partur av láninum, sum skal nýtast til at fíggja keyp og byggibúning av grundøkinum, heldur ikki kann útgjaldast, fyrr enn treytirnar í § 2, stk. 1, nr. 1, 2 og 3 eru loknar. Tað eigur harumframt at verða miðað ímóti, at lánið verður tryggjað við veðrætti í ognini, samstundis sum grundøkið verður selt kommununum ella í beinleiðis sambandi við søluna.

Treytin í stk. 1, nr. 4 er, at lánið skal tryggjast við 1. ella 2. veðrætti í ognini. Lánsupphæddin sambært hesum lógaruppskoti svarar til restkostnaðin av verkætlanini, eftir at studningslánið er veitt. Studningslánið skal sambært § 3, nr. 2 í ll. nr. 166 frá 22. desember 2005 um studningslán til ellis- og røktarheim og eldrasambýli tryggjast við veðrætti innan fyri 90% av metingarvirðinum av ognini. Hetta merkir, at lánið sambært hesum lógaruppskoti víkir fyri studningsláninum, um lánið verður tinglisið við 1. veðrætti. 

Til stk. 2 skal viðmerkjast, at lógaruppskotið ikki skal skiljast sum ein serlóg í mun til ásetingarnar í løgtingslóg um kommunustýri. Hetta merkir, at allar ásetingar í løgtingslóg um kommunustýri eru gjaldandi í sambandi við lántøku eftir hesum lógaruppskoti. 

Til § 3

Til stk. 1 og 2 skal viðmerkjast, at lán sambært hesum uppskoti kann veitast til kommunurnar í Suðuroynni, til eitt ávíst endamál. Sum nevnt undir almennu viðmerkingunum, leggur lógaruppskotið upp til, at allar kommunur í Suðuroynni hava møguleikan at luttaka í hesi byggiverkætlanini. Higartil hava bert niðanfyristandandi fýra kommunur víst verkætlanini áhuga, og tískil verða fíggjarligu avleiðingarnar fyri hesar kommunur lýstar, um bert hesar fýra eru við. Tá talan er um eina felags verkætlan fyri hesar kommunurnar, verður skotið upp, at hesar hefta pro rata fyri skuldina. Sum býtislykil verður fólkatalið pr. 1. januar 2006 nýtt: 

	Kommuna
	Fólkatal*)
	Skuld (kr.)
	Árligt gjald (tús.kr.)
10 ára skeið

	Hov
	127
	1.389.854
	138.986

	Porkeri
	344
	3.764.643
	376.464

	Vágur
	1.405
	15.375.942
	1.537.594

	Sumba
	381
	4.169.561
	416.956

	Sunnara helvt tils.
	2.257
	24.700.000
	2.470.000


Til stk. 3 er at viðmerkja, at tað er politisk semja í landsstýrinum um, at lánið verður veitt sum eitt rentufrítt lán.

Til § 4

Her verður serliga hugsað um tinglýsingargjald og møgulig onnur gjøld, sum standast av upptøku av láninum.

Til § 5

Parturin av láninum, sum skal nýtast til keyp av grundøki umframt at gera hetta byggibúgvið, verður útgoldin til kommunurnar, eftir at skrivlig avtala er gjørd um keyp av grundøkinum. Avtalan skal vera undirskrivað av øllum keyparunum og av seljara.

Skotið verður upp, at lánið til byggingina av heiminum verður útgoldið frammanundan sambært avtalu um ávegisgjøld í byggiætlanini.

Fyri at ivi ikki skal stinga seg upp um, hvør av kommununum hevur heimild at umsita byggilánið, verður skotið upp, at kommunurnar útnevna eina av kommununum, ið skal biðja um at fáa byggilánið útgoldið sambært avtaluni um ávegisgjøld í byggiætlanini. Landsstýrismaðurin verður kunnaður skrivliga um avgerðina hjá kommununum. Hetta fyri at tryggja, at tann ið kemur við umbøn um ávegisútgjald, hevur heimild til tess.

Til § 6

Stk. 1 ásetir, at kommunurnar skulu rinda lánið aftur yvir eitt 10-ára skeið. Tað er tann grannskoðaði byggirokniskapurin, sum er grundarlagið fyri, nær kommunurnar rinda fyrsta avdráttin aftur í landskassan, tó soleiðis at fyrsti avdráttur skal gjaldast í seinasta lagi 7 mánaðir eftir, at byggiarbeiðið sambært byggiætlanini er liðugt. 

Ásetingin í stk. 2 skal tryggja, at lánið verður nýtt til endamálið, umframt sum grundarlag fyri, nær afturgjald byrjar. Byggiarbeiðið er liðugt, tá arbeiðið sambært byggiætlanini er liðugt. 

Fyri at lætta um umsitingarliga, tá lánið skal afturgjaldast, er í stk. 3 ásett, at avdráttirnir verða afturhildnir í mánaðarligu skattaavrokningini til kommununa.

Til § 7

Fyri at eingin ivi skal verða um rættarstøðuna viðvíkjandi láninum hjá lántakarunum og lánveitara, um ognin verður seld, ella verður nýtt til annað endamál enn ellis- og røktarheim, verður hetta ásett í lógaruppskotinum. 

Hesar afturgjaldstreytir skulu altíð tinglesast á ognini.
Til § 8:
Gildiskomuregla.
Almanna- og heilsumálaráðið, 2. oktober 2006

Hans Pauli Strøm
landsstýrismaður


/
Poul Geert Hansen

eirargarður 2  •  100  Tórshavn

Telefon 30 40 50  •  Telefax   35 40 45  •  E-mail: ahr@ahr.fo
Síða 8 av 8

